
et ass dat Normaalst vun der Welt! All Land 
mécht dat, fir dat ze finanzéieren, zu engem 
Deel iwwert den Emprunt.
En Deputéierte vun der CSV, den Här Roth, 
huet eng Rëtsch Mesurë proposéiert, wou e 
mengt a seet, déi missten onbedéngt d‘ur-
gence geholl ginn, well se (veuillez lire : well 
anerer) an der Krisenzäit vun der virviregter 
 Regierung geholl gi sinn. An do misst also 
 ënner anerem beim Impôt solidarité eppes ge-
maach ginn, dee misst halbéiert ginn, dass fir 
de Fonds pour l‘emploi de Stat misst 50 % 
bezuelen. Ech soen Iech, ech hunn deene Me-
suren nogelauschtert an ech hunn och ausge-
rechent, wivill dass dat kascht: iwwer 600 
Milliounen. Jo, déi zwou Mesuren! Dat ass och 
Äert gutt Recht, esou eng Propositioun ze maa-
chen. Mä da wär et awer och interessant ze 
wëssen: Wéi géigefinanzéieren ech dat?

 M. Marc Spautz (CSV).- Mat engem Em-
prunt.

 M. Pierre Gramegna, Ministre des 
 Finances.- An déi zweet Saach, déi proposéiert 
ginn ass: eng ganz Rëtsch Mesuren am Domän 
vun Logement ze maachen, fir soi-disant dem 
Acheteur ze hëllefen. Ech soen Iech eppes: Déi 
Mesuren, déi Dir proposéiert hutt, déi géifen 
direkt vum Marché an de Präis integréiert ginn. 
A wat mer domat géife fäerdegbréngen, dat 
ass, dass d‘Präisser nach méi séier an d‘Luucht 
ginn. An en plus géif de Stat nach Recettë 
 verléieren. Ech mengen net, dass dat e gudde 
Virschlag ass.
(Interruptions)
A wann ech dann d‘Propositioune vum Här 
Spautz héieren, ech si kee Spezialist vun de 
 Familljemesuren, mä ech weess, dass se ëmmer 
eppes kaschten. A wann ech dann nëmmen 
eng vun deenen huelen, dass d‘Prestation- 
familiallen elo sollen direkt indexéiert ginn, ech 
soen Iech, dat kascht immens deier.
(Interruption par M. Marc Spautz)
Ech verstinn, ech verstinn, dass een dat freet. 
Mä da muss ee sech dem Käschtepunkt be-
wosst sinn, d‘Finanzéierungsgéigemoossname 
proposéieren, soss ass dat net kredibel.

 Une voix.- Très bien !
 M. Pierre Gramegna, Ministre des 

 Finances.- A wann Dir och gesot hutt, Dir hätt 
virun zwee oder dräi Joer proposéiert, dass de 
Mindestloun soll steierfräi sinn, jo, wann een 
an der Oppositioun ass, kann een alles propo-
séieren an et brauch een näischt ze chiffréieren!
(Brouhaha et protestations)
Mäi leschte Punkt ass iwwregens de Fonds 
 souverain.

 Mme Martine Hansen (CSV).- An d’Kan-
nerbetreiung, wivill kascht déi?
(Brouhaha)

 M. Michel Wolter (CSV).- ... seet deen, 
dee virun zéng Minutte gesot huet, e kéint 
seng eege Propositiounen net chiffréieren ...
(Coups de cloche de la présidence)

 M. Pierre Gramegna, Ministre des 
 Finances.- Fonds souverain ...
(Interruption)
Fonds souverain: Ech si frou, zum Fonds souve-
rain hunn ech héieren, dass vun alle Säite Kom-
mentare komm sinn, dass, wa mer eng 
schwaarz Null schreiwen 2018, d’Zäit komm 
ass, fir vläicht méi Suen an de Fonds souverain 
ze stiechen. Ech deelen déi Analys, dass de 
 Moment komm ass, fir esou eng Reflexioun ze 
maachen. Iwwer wellech Method mer dat maa-
chen, wéi mer déi Alimentatioun maachen, ass 
e ganz komplexe Sujet. Mä ech si frou, dass déi 
meescht Parteien, fir net ze soen alleguerten 
d’Parteie fannen, dass een dat soll maachen.
Dat berouegt mech, dass trotz de Polemiken, 
déi et emol gëtt, wann een iwwert de Budget 
schwätzt, wat och an der Natur vun der Saach 
ass an der Demokratie, well och de Budget e 
symboleschen, wichtegen Akt ass vun der De-
mokratie an deen, deen natierlech d’ganzt Joer 
bestëmmt, wat de Finanzement vun alle Poli-
ticken ubelaangt, an ech freeë mech trotz-
deem, dass hei e Konsensus schéngt ze be-
stoen, dass mer Sue musse fir déi nächst Gene-
ratioun op d’Säit setzen. Dofir hu mer och viru 
fënnef Joer de Fonds souverain intergénération-
nel du Luxembourg geschaaft. Deen ass net 
vun all Mënsch deemools begréisst ginn. Mä 
ech si frou, dass haut jiddweree wëllt méi Suen 
drastiechen. Dat ass eng gutt Noriicht.
Zur Konklusioun géif ech soen, dass ech vill 
aner Propositiounen héieren hunn a gutt noge-
lauschtert hunn. Dir hutt jo gesinn, ech hunn 

déi ganzen Zäit gutt nogelauschtert an opge-
schriwwen. Ech géif gäre soen, dass mer dat 
alles  seriö huelen a mat op de Wee huelen.
Ech géif gären dem Rapporteur nach eng Kéier 
Merci soen. An ech mengen, déi Annonce, déi 
de Minister Hansen virdru gemaach huet, 
beweist, dass Der goldrichteg loucht, Här 
 Bauler, andeem Der dann den Accent op d’Di-
gitalisatioun gesat hutt. Dat ass e Sujet, deen 
ass déi ganzen Zäit erëmkomm. An dofir freeën 
ech mech, dass mer elo dann an der Chamber 
an Zukunft do eng Debatt wäerten hunn, déi 
ganz interessant gëtt.
Zum Ofschloss: Mir liewen haut an enger Welt, 
wou et net méi duergeet, wéi et nach viru 
vläicht 10, 15 oder vläicht nach méi laanger 
Zäit de Fall war, wéi et duergaangen ass, dass 
de Finanzminister hei op d‘Tribün komm ass a 
gesot huet: „Hei ass alles an der Rei.“ Dat ass 
och net de Message, deen ech gemaach hunn! 
Ech si mer bewosst vun den Defien. Ech sinn 
och beonrouegt, wa mer 650 Milliounen Euro 
Defizit hunn, mä ech sinn awer net beonrouegt 
au point, dass ech dat net räsonabel fannen. Et 
gëtt Argumenter, fir dat ze verteidegen.
Ech respektéieren déi, déi soen: „Ech hätt gär 
null Defizit.“ Dat ass eng Politik, déi ee ka wie-
len. Verschiddener vun Iech hunn Däitschland 
zitéiert. Däitschland, well se esou en héijen De-
fizit haten, bis op 80 % vum PIB, huet wärend 
zéng Joer, wärend zwielef Joer als Haaptpriori-
téit gehat, den Defizit erofzeschrauwen, mat de 
Konsequenzen, déi mer kennen: Ënnerinves-
tissement iwwer bal eng hallef Generatioun! An 
dat muss een herno nohuelen. Déi Politik wëlle 
mir net maachen. Mä als Finanzminister kann 
ech Iech berouegen: Ech hunn en A drop, dass 
deen Defizit am Grëff bleift. Dat ass mäi Rôle.
An zum Ofschloss: Ech sinn net deen, dee seet: 
„Dat do ass de gudde Budget, dee richtege 
Budget.“ Ech verteidegen en. Mä et ass 
d‘OECD, et ass de Fonds monétaire interna-
tional. An et ass d‘Europäesch Kommissioun, 
déi eis jo kontrolléiert an der Union écono-
mique et monétaire an an der Eurozon, déi 
eis elo nach virun e puer Deeg geschriwwen 
huet: „Dir hutt gesond Statsfinanzen.“ Ech sinn 
net deen, deen et seet, et ass d‘Europäesch 
Unioun.
Ech soen Iech Merci.

 Plusieurs voix.- Très bien !
 M. Fernand Etgen, Président.- Den Här 

Roth, wannechgelift!
 M. Gilles Roth (CSV).- Merci, Här 

 President. Ech sinn eigentlech e bëssen er-
staunt iwwert dem Här Finanzminister seng 
Interventioun: dass en zwar bannent manner 
wéi 24 Stonnen alles wëllt mengen ze chiffréie-
ren, dat, wat d‘Oppositioun proposéiert huet, a 
seng eege Mesuren, déi ugekënnegt sinn an 
der Regierungserklärung, do seet en: „Dat 
kënne mer net chiffréieren.“
Ech soen Iech, Här Gramegna, dass dat, wat 
Der behaapt hutt, et ass déi Propos vun der 
CSV, näämlech dass Betriber plus Privatper-
soune maximal däerfte 50 % vun de Käschte 
vum Fonds pour l‘emploi finanzéieren a wat 
Dir mat 600 Millioune chiffréiert hutt, dass 
dat falsch ass! Well näämlech de Fonds pour 
l‘emploi, dee gëtt dëst Joer, 2019, geschat 693 
Milliounen Euro Gesamtdepensen aus. Also 
kann et net sinn, dass, wann d‘Betriber plus 
d‘Stéit d‘Halschent dovunner finanzéieren, dat 
soll 600 Millioune kaschten. Dat stëmmt abso-
lutt net. Well et gëtt näämlech zousätzlech 
nach Verméigenssteier vun de Betriber bezuelt. 
Et gëtt zousätzlech d‘Contributions sociales, 
déi op dem Spritt opgehuewe ginn. Dat eleng, 
d‘Contributions sociales um Spritt, sinn 129 
Milliounen. Duerfir ass déi Zuel, déi Der hei 
 genannt hutt, falsch!
Dat, wat d‘CSV wëllt, an näischt aneres, dat 
ass, dass net méi mat Kriseninstrumenter vun 
2013 weidergefuer gëtt, fir Äre Budget ze 
 sanéieren. Dat ass dat, wat d‘CSV wëllt. Et kann 
een net soen: „Mir hunn d‘Land aus der Kris 
erausgefouert“ an dann nach weider vun de 
Leit 7 % bis 9 % Solidaritéitssteier zousätzlech 
zu der Akommessteier an zousätzlech zu der 
Lounsteier fuerderen. De Chômagetaux zanter 
2013, deen ass erofgaangen. An de Stat, deen 
entzitt sech ganz einfach an dem Beschäfte-
gungsfong senger Verantwortung: näämlech 
d‘Kontributioun, déi iwwert de Budget gelaf 
ass, déi ass vun 125 Milliounen Euro op 10 
Milliounen Euro erofgesat ginn. An et kann een 
net soen, dass zënter 1990 bis 2009 Privatleit 
just 2,5 % Solidaritéitssteier bezuelt hunn, 
 ënner ënnerschiddlechen Héichten an Déifte 
vun der Konjunktur, an dass Dir da weider Iech 
déi schwaarz Null op de Fändel schreift an Dir 
ditt d‘Leit bludden, tëschent 7 % an 9 % Soli-
daritéitssteier ze bezuelen.
Dir laacht elo. Mä ech fuerderen Iech op, ech 
fuerderen Iech op - Dir schwätzt jo vill fir d‘Di-
gitalisatioun -, mä da schreift emol sämtleche 
Statsbeamten a sämtleche Leit, déi beim Stat a 

Pensioun sinn, schreift deenen am Sënn vun 
der Transparenz drop, wat se niewent hirer 
normaler Akommessteier pro Mount bezuelen, 
wat se niewent der Assurance dépendance 
bezuelen! Schreift hinnen och drop, wat se all 
Mount als Solidaritéitssteier bezuelen!
Well dat, wat mer mat de Leit maachen ... Dir 
kënnt mat Recht soen: „Dat war bei enger 
viregter Regierung och de Fall.“ Mä dat war op 
engem manner héijen Taux. Op engem man-
ner héijen Taux! Well d‘Leit kréie jo bei der Soli-
daritéitssteier déi béis Iwwerraschung, wa se 
herno de Bulletin d‘impôt zougestallt kréien, 
well da kréie se hir Akommessteier opgelëscht 
an da kréie se zousätzlech nach d‘Kontribu-
tioun fir de Fonds pour l‘emploi.
An duerfir ass déi Fuerderung vun der CSV: Jo, 
mir behalen d‘Solidaritéitssteier, mä mir féiere 
se erof. Well wat musst Der soss droppaken, 
wann et dem Land net méi esou gutt geet wéi 
elo a wann d‘Konjunktur hinnen entgéint-
bléist?

 Plusieurs voix.- Très bien !
 M. Fernand Etgen, Président.- Den Här 

 Finanzminister, wannechgelift!
 M. Pierre Gramegna, Ministre des 

 Finances.- Jo, ech hat net wëllen op all d‘Saa-
che vum Här Roth agoen. Mä en insistéiert jo, 
an et freet mech richteg, dass en insistéiert, et 
freet mech richteg! Well déi Lag, déi mir 2013 
geierft hunn, ech hu kee Wuert driwwer gesot.
(Brouhaha)
Jo, jo, dat interesséiert Iech net! Mä dat war 
d‘Realitéit.
(Interruption)
Mir waren dobäi, de Pacte de stabilité et de 
croissance net méi anzehalen, trotz Äre fa-
mouse Mesuren, déi d‘Leit bludde gedoen 
hunn, déi Dir agefouert hutt. Déi sinn net 
duergaangen, déi si ganz einfach net duer-
gaangen!
A vun där Milliard Commerce électronique 
(veuillez lire : vun där Milliard Perte op dem 
Commerce électronique) hunn ech och net ge-
schwat, well ech net den Typ sinn, dee g ären 
ëmmer nëmme Polemik mécht. Mä Är Inter-
ventioun, Här Roth, gëschter an haut, et geet 
jo nëmmen drëms, Polemik ze maachen. Ech 
haassen dat!
(Brouhaha général)
Ech haassen dat an dofir maachen ech dat net. 
Mä ech soen Iech, …
Ech wollt dat elo haut net erëm eng Kéier ufän-
ken, et ze soen, mä mir hunn dëse Budget vum 
Lëtzebuerger Stat sanéiert! Dat ass 2018 
bewise ginn! An Dir kënnt esou haart jäize wéi 
Der wëllt an aner Beispiller huelen an eis 
ermon teren, déi Mesuren, déi Dir geholl hutt, 
ze änneren. Mä ech soen Iech, dës Regierung 
wäert hir eege Mesuren huelen. An ech soen 
Iech: A Saache Fiskalitéit hu mir vun der CSV 
awer wierklech keng Lektiounen ze kréien, 
awer wierklech!

 Plusieurs voix.- Très bien !
 M. Pierre Gramegna, Ministre des 

 Finances.- Well mat LuxLeaks, mat Anti-Money 
Laundering hunn ech eng Situatioun geierft, 
wou mer op der ganzer Welt - op der ganzer 
Welt! - duerch den Dreck gezu gi sinn, wou ee 
sech bal net méi konnt weisen op internatio-
nale Reuniounen.
(Brouhaha)
Jo, sou war et! Dat hu mer missen änneren. Mir 
hu misse fir de Commerce électronique vun 
enger Milliard Sue fannen. Ah jo! A mir hunn 
eng Réforme fiscale 2017 gemaach, an déi war 
anescht wéi déi, déi Dir ëmmer an deene 
leschte Jorzéngte gemaach hutt, wou de Ba-
rème ajustéiert gëtt an de Barème gëtt ajus-
téiert. A wien ass de gréisste Beneficiaire, wann 
de Barème ajustéiert gëtt? Majo déi, déi ganz 
déck verdéngen. Dat wollte mir net maachen!

(Interruption par M. Michel Wolter)
Dat hu mir net gemaach. An dofir, mir wäerten 
net dat aalt Gerüst, wat Dir eis hannerlooss 
hutt, huelen an doranner flécke goen, wéi Dir 
eis dat gëschter recommandéiert hutt, an hei 
nach um 1A e bësse fréckelen an um 1 an um 
2; dat ass Ären ale Film.

 Plusieurs voix.- Très bien !
 M. Pierre Gramegna, Ministre des 

 Finances.- Mir maachen dat ganz anescht. Mir 
hu gesot: „Mir maachen eng Steierreform.“ 
Mir schaffen drun. Mir si ganz am Ufank do-
vunner. An ech soen Iech, dat wäert net Ärem 
ale Gerüst gläichen!

 Plusieurs voix.- Très bien !
 M. Fernand Etgen, Président.- Merci, Här 

Finanzminister. D‘Diskussioun ass domat ofge-
schloss.

5. 7330 - Projet de loi portant règle-
ment du compte général de l’exer-
cice 2017
Ier mer zur Ofstëmmung iwwert de Budget 
kommen, komme mer elo fir d’Éischt un de 
Projet de loi 7330 iwwert d’Konte vum Exercice 
2017. D’Riedezäit ass nom Basismodell festge-
luecht. D’Wuert huet elo d’Rapportrice vum 
Projet de loi, déi honorabel Madamm Diane 
Adehm.
Madamm Adehm, Dir hutt d’Wuert.
Rapport de la Commission du Contrôle de 
l’exécution budgétaire

 Mme Diane Adehm (CSV), rapportrice.-
Här President, Dir Dammen an Dir Hären, am 
Joer 2017 hunn d‘Statskonten ofgeschloss mat 
engem Iwwerschoss vu ronn 1,3 Milliarden 
Euro. Am Budget fir d‘Joer 2017 war en Defizit 
virgesi vun 850 Milliounen Euro. Dëst positivt 
Resultat vun 2,2 Milliarden Euro brauch awer e 
puer Erklärungen.
Esou gouf am Joer 2017 e Statsemprunt vun 2 
Milliarden Euro opgeholl. Des Weideren huet de 
Lëtzebuerger Stat e Prêt vun der Europäescher 
Investitiounsbank kritt vun 150 Milliou nen, fir 
d‘Schoulinfrastrukturen energetesch ze sanéie-
ren. An op der Ausgabesäit gouf en Emprunt 
aus dem Joer 2006 zréckbezuelt an et goufen 
zousätzlech Dépenses en capital getätegt.
Ouni dës zousätzlech Einnamen aus den Em-
prunten an d’zousätzlech Ausgabe weisen 
d‘Statskonten en Defizit op vun 293 Milliounen 
Euro. Dëst si 558 Milliounen Euro manner Defi-
zit, wéi am Statsbudget fir d‘Joer 2017 virgesi 
waren.
Dëst bessert Resultat vun de Statskonte fir 
d‘Joer 2017 erkläert sech haaptsächlech duerch 
wesentlech méi héich Steiereinname wéi am 
Budget virgesinn. Ouni d‘Emprunte wieren 
d‘Einname 606 Milliounen Euro méi héich wéi 
virgesinn, dat si 4,58 %. D‘Ausgabe waren 180 
Millioune méi héich wéi am Budget virgesinn 
an dëst sinn 1,28 %. Am Allgemenge muss ee 
bemierken, dass am Joer 2017 d‘wirtschaftlecht 
Ëmfeld gutt war. De PIB ass ëm 2,3 % gewuess, 
wat awer manner séier war wéi déi 4,6 %, déi 
de Statec ugekënnegt hat. D‘Inflatioun louch 
bei 1,7 % an de Chômage bei 5,8 % am Joer 
2017.
Här President, de Gesetzesprojet betreffend 
d‘Statskonte vun 2017 gouf den 28. Juni 2018 an 
der Chamber hannerluecht. Et war och eng An-
nex derbäi iwwert d‘Entwécklung vun den Einna-
men an den Ausgabe vun de Spezialfonge ge-
neesou wéi d‘Situatioun vun de Services de l‘État 
à gestion séparée. Des Weidere begréisst d‘Bud-
getskontrollkommissioun ausdrécklech, dass de 
Finanzminister enger vun hire laangjä rege Fuer-
derungen aus der Vergaangenheet Rech nung ge-
droen huet an en Tableau gemaach huet mat 
den Autorisatiounen aus de leschte Statsbud-
get en, fir Emprunten opzehuelen. Ausserdeem 
ginn och déi verschidden Emprunte mat den De-
tailer, wéi Lafzäit, Taux d‘intérêt an esou weider 
opgefouert. Dat mécht d‘Kontroll vun den Em-
prunten, déi de Stat zitt, vill méi einfach.
Eng weider laangjäreg Recommandatioun vun 
der Budgetskontrollkommissioun betrëfft de 
Budget pour ordre, also déi Gelder, déi de Stat 
anzitt, fir se weiderzeleeden. An der Vergaan-
gen heet hunn d‘Cour des comptes an d‘Bud-
getskontrollkommissioun ëmmer erëm ver-
laangt, dass en Equiliber tëschent den Einna-
men an den Ausgabe misst hiergestallt ginn. 
An enger Reunioun mat de Vertrieder vum 
Finanz ministère gouf d‘Budgetskontrollkom-
missioun informéiert, dass am Kader vum Rap-
prochement vun der Statskontabilitéit op der 
Basis vum Kontabilitéitsgesetz vun 1999 an der 
europäescher Methodologie SEC 2010 och Än-
nerungen um Niveau vum Budget pour ordre 
kommen. Dës Ännerunge brénge mat sech, 
dass den Desequiliber tëschent den Einnamen 
an den Ausgaben an Zukunft wäert vill méi 
kleng sinn.

Aus dësem Grond léisst d‘Budgetskontrollkom-
missioun hir Recommandatioun betreffend de 
Budget pour ordre an Zukunft falen.

 Une voix.- Très bien !
 Mme Diane Adehm (CSV), rapportrice.- 

Wat déi 258 Moossnamen aus dem Zukunftspak 
ugeet, stellt d‘Cour des comptes fest, dass déi 
viregt Regierung kee Bilan gemaach huet iwwert 
dës Moossnamen. Well elo eng nei Legislatur-
period ufänkt, hält d‘Budgetskontrollkommis-
sioun net méi um Bilan vun dësen 258 Mooss-
name fest. Duerfir freet d‘Budgetskontrollkom-
missioun geneesou wéi de Lëtzebuerger Rech-
nungshaff e finanzielle Bilan vun der Steierre-
form, déi 2017 a Kraaft getrueden ass.
Här President, an hirem Rapport iwwert d‘Stats-
konten 2017 vum 18. Oktober 2018 huet d‘Cour 
des comptes och eng Analys vun den Transferts 
de crédit gemaach an dëst op der Basis vum Kon-
tabilitéitsgesetz vun 1999. Si huet festgestallt, 
dass verschidden Transferen net genuch moti-
véiert waren an dass bei zwee Ministèren d‘Trans-
ferts de crédit systematesch vu Beamten ënner-
schriwwe goufen an net vum zoustännege Minis-
ter, esou wéi d‘Gesetz dat virschreift.
Des Weideren huet d‘Cour des comptes fest-
gehalen, dass verschidde Budgetsartikele syste-
matesch ze héich oder ze niddreg am Budget 
stinn. D‘Cour des comptes verlaangt an dësem 
Zesummenhang, dass an Zukunft d‘Kontabili-
téitsgesetz vun 1999 respektéiert gëtt.
D‘Budgetskontrollkommissioun schléisst sech 
dëser Recommandatioun vun der Cour des 
comptes un.
Wat d‘Spezialfongen ugeet, esou stellt d‘Cour 
des comptes fest, dass d‘Avoire vun dëse 
Fongen ëm 116 Milliounen Euro geklomme 
sinn, fir Enn 2017 bei 1.934 Milliounen Euro ze 
leien.
An der Vergaangenheet ass och ëmmer be-
mängelt ginn, dass d‘Presentatioun vun de 
Spezialfongen net ëmmer optimal gewiescht 
wier. Mä bei der Reunioun, déi mer, wéi gesot, 
mat de Vertrieder vum Finanzministère haten, 
si si eis als Budgetskontrollkommissioun an 
deem Sënn entgéintkomm, dass si gesot hunn, 
an Zukunft géif och d‘Presentatioun vun de 
Spezialfonge verbessert ginn.
Wat d‘Presentatioun vum Budget no der euro-
päescher Method, der sougenannter SEC 2010- 
Presentatioun ugeet, esou musse mir festhalen, 
dass am Gesetzesprojet iwwert d‘Statskonten 
2017 d‘Zuele vum Programme de stabilité et 
de croissance vum 27. Abrëll 2018 iwwerholl 
goufen. Op der Basis vun dësen Zuele gouf et 
beim Zentralstat en Defizit vun 220 Milliounen 
Euro. Am Budget war fir 2017 en Defizit vun 
881 Milliounen Euro virgesinn. Bei der ëffentle-
cher Verwaltung, also dem Zentralstat, dem 
Gemengesecteur an der Sécurité sociale ze-
summen, gouf et laut dem Programme de sta-
bilité et de croissance en Iwwerschoss vun 858 
Milliounen Euro. Am Budget war en Iwwer-
schoss vun 347 Milliounen Euro virgesinn.
A sengem Avis vum 13. November 2018 freet 
de Statsrot nach eng Kéier, dass d‘Presenta-
tioun vun de Statskonten op der Basis vum 
Kontabilitéitsgesetz vun 1999 soll un déi euro-
päesch Method SEC 2010 ugepasst ginn. 
D‘Budgetskontrollkommissioun schléisst sech 
dëser Demande un, mä verweist awer drop, 
dass am Finanzministère schonn dorunner ge-
schafft gëtt an dass och schonn éischt Mesuren 
doriwwer de Membere vun der Kommissioun 
virgestallt goufen.
Här President, fir weider Detailer iwwert de Ge-
setzesprojet vun de Statskonten 2017 verwei-
sen ech op mäi schrëftleche Rapport.
Ofschléissend soen ech Merci fir d‘Nolauschte-
ren a ginn den Accord vun der CSV-Fraktioun.

 Une voix.- Très bien !
 M. Fernand Etgen, Président.- Merci vill-

mools, Madamm Adehm. Éischten ageschriw-
wene Riedner ass den honorabelen Här Eugène 
Berger.
Discussion générale

 M. Eugène Berger (DP).- Jo, Merci, Här 
President. Ech wéilt direkt och der Presidentin 
an dem Rapporteur vun dësem Text Merci soe 
fir hir Aarbecht. Mir haten och eng ganz gutt 
Zesummenaarbecht an der Comexbu, wou 
mer also d‘Zuele vun 2017 nach eng Kéier ge-
nau ënnert d‘Lupp geholl hunn. Ech mengen, 
dee Rapport bestätegt och déi positiv Zuelen, 
dee positiven Ofschloss, dee mer 2017 hate 
par rapport zu de Previsiounen. Dat ass jo 
eigent lech näischt Neies.
D‘Kommissioun mécht och ëmmer Recomman-
datiounen. Et si Recommandatiounen, déi ëm-
mer regelméisseg erëm zréckkommen. An och 
do konnte mer feststellen, datt awer op enger 
Rei Recommandatioune wierklech konkret 
Fortschrëtter gemaach gi si respektiv och Änt-
werte komm sinn. Si si schonn erwäänt ginn: 

den Tableau mat den Emprunten, och beim 
Budget pour l‘ordre.
Ech mengen, dat ass besonnesch dat, well als 
fréiere President vun der Cofibu weess ech, 
datt mer laang dat gefrot hunn, an datt dat 
och fir d‘Visibilitéit, d‘Transparenz wichteg ass, 
datt een also do wierklech am Finanzministère 
gewëllt war, fir méi no uneneenzekommen 
tëschent der Statskontabilitéit an dem SEC 2010, 
datt mer do wierklech grouss Fortschrëtter ge-
maach hunn. Ech mengen, dat sinn alles och 
positiv Elementer.
Einfach fir ze soen, datt mir natierlech als DP-
Fraktioun och dëse Rapport wäerte stëmmen.
Merci.

 M. Fernand Etgen, Président.- Merci vill-
mools, Här Berger. Dann ass et elo um hono-
rabelen Här Alex Bodry.

 M. Alex Bodry (LSAP).- Jo, Merci, Här Pre-
sident. Ech mengen, mir sinn elo no Wahlen, 
mir sinn net viru Wahlen. D‘leschte Kéier hate 
mer e bësse méi mouvementéiert Diskussioune 
bei der Presentatioun vum Kont vum Joer 
2016. Duerch de Fait, dass mer konnten eng 
Eestëmmegkeet un der Presentatioun vum Rap-
port fannen an dass och dee Rapport hei vun 
der Rapportrice, der Kommissiounspresidentin, 
op eng sachlech Aart a Weis presentéiert ginn 
ass, mengen ech, brauch ech hei net an den 
Detail anzegoen.
Ech mengen, et war nëtzlech, dass mer nach 
eng Kéier eng Récksprooch haten an eiser 
Kommissioun mat de Vertrieder vum Finanz-
ministère, wou mer eng Rei vun zousätzlechen 
Informatioune kritt hunn. Dës Konten 2017, 
déi bestätegen déi Tendenz vun deene leschte 
Joren, dass den Ofschloss vum Statsbudget an 
der Regel méi positiv ass, wéi dat de Bud-
getsprojet ausweist, wéi e vun der Chamber 
gestëmmt gëtt. Déi Regel huet sech och fir 
2017 nach eng Kéier hei bestätegt. An insge-
samt ass et jo ronn eng hallef Milliard Euro, 
wou u sech den Defizit méi kleng ass wéi deen, 
deen ursprénglech geplangt war.
Dat kënnt zu engem gudden Deel duerch 
zousätzlech Steiereinnamen, déi esou net 
viraus gesi gi waren, awer och duerch eng Bud-
getsdisziplinn, déi awer geherrscht huet bei der 
Depensëpolitik vum Stat. An dat alles zesumme 
weist nach ëmmer en Defizit aus, mä weist 
awer och, dass deen an engem erträägleche 
Mooss ass a besser ass, wéi sengerzäit gemengt 
gi war.
Wichteg ass et, dass eng Rei vu Bemierkungen, 
déi souwuel d‘Cour des comptes an och déi 
zoustänneg Kommissioun ëmmer erëm ge-
maach hunn, och eescht geholl si gi vun der 
Regierungssäit, dass eng Rei Verbesserunge 
komm sinn an der Presentatioun, soudass 
eigentlech d‘Parlament wierklech iwwer vill In-
formatioune verfüügt, fir seng Aarbecht uerd-
ent lech kënnen ze maachen.
Ech hu just ganz éierlech ëmmer den Androck, 
an ech schléisse mech domadder gäre selwer 
an, dass mer eis net ëmmer selwer déi néideg 
Zäit huelen, fir all déi wierklech gutt Informa-
tiounen, déi an deene Budgetsdokumenter dra 
sinn, och am Detail ze kucken. Si wären et 
heiansdo derwäert, fir méi am Detail gekuckt 
an och analyséiert an diskutéiert ze ginn. Dat 
sollte mer eis vläicht gemeinsam virhuele fir 
weider Budgetsdiskussiounen.
An deem Sënn hu mer och kee Problem als 
LSAP-Fraktioun, dëse Kontsprojet ze stëmmen.
Merci.

 M. Fernand Etgen, Président.- Merci vill-
mools, Här Bodry. An da wier et um hono-
rabelen Här Charles Margue.

 M. Charles Margue (déi gréng).- Merci, 
Här President. Merci un d‘Rapportrice vun 
deem Projet fir déi Däitlechkeet an och fir déi 
Zoustëmmung vun hirer Fraktioun.
Ech sinn als Neophyte hei am Haus frou, zwou 
Saachen ze begréissen: dass d‘Spill vun den 
Institutioune besser funktionéiert, dat heescht, 
dass och d‘Aschätzung vun de Konten, d‘Infor-
matioun besser leeft. Dat steet der Chamber an 
den Institutiounen a virun allem der Saach gutt 
zu Gesiicht. An dass méi Transparenz do ass, 
léisst mech am Vertrauen dann och soen, dass 
déi Previsiounen an d’Zukunft, déi mer jo e 
wéineg bemängelt hunn, an deenen nächste 
Jore besser kënnen ausgesinn.
An deem Sënn ginn ech och d‘Zoustëmmung 
vun der grénger Fraktioun zu deem Rapport an 
deem Projet de loi.
Merci.

 M. Fernand Etgen, Président.- Merci vill-
mools, Här Margue. Leschten ageschriwwene 
Riedner ass den honorabelen Här Gast Gibéryen.

 M. Gast Gibéryen (ADR).- Merci, Här Pre-
sident. Ech mengen, och wann een de Budget 
net stëmmt, wëlle mer d‘Konte stëmmen, fir 

domadder ze dokumentéieren, datt alles dat, 
wat an de Konte gebucht ginn ass, souwuel bei 
de Recettë wéi bei den Depensen, datt dat kor-
rekt gelaf ass an och duerfir eis Zoustëmmung 
fënnt.

 M. Fernand Etgen, Président.- Merci vill-
mools, Här Gibéryen. D‘Regierung huet 
d‘Wuert, den Här Finanzminister.
Prise de position du Gouvernement

 M. Pierre Gramegna, Ministre des 
 Finances.- Här President, wann Der erlaabt, 
maachen ech dat vun hei aus, well ech men-
gen, eng grouss Unanimitéit besteet, wat mech 
natierlech freet.
Fir d‘Éischt e Merci un d‘Rapportrice, d‘Ma-
damm Adehm, déi e ganz faktuelle Rapport ge-
maach huet, deen e gudde Resumé gëtt vun 
den Diskussiounen, déi an der Commission du 
Contrôle de l‘exécution budgétaire stattfonnt 
hunn.
Fir d‘Éischt eng Remark iwwert de Fong. D‘Re-
sultat vum Kont 2017, jo, e Resultat vun en -
gem Defizit vun 293 Milliounen Euro, woubäi 
der iwwer 800 virgesi waren, ass natierlech e 
gutt Resultat. Wéi den Deputéierten Alex Bodry 
richteg ënnerstrach huet, dat kënnt dohier, 
dass d‘Depensen ongeféier do louche wéi 
virgesinn an dass grad d‘Recettë méi héich aus-
gefall waren 2017. E Phenomeen, dee mer jo 
och 2018 kannt hunn.
Wat d‘Transparenz oder d‘Form ubelaangt, wëll 
ech Iech just ee Message maachen: Et ass mir 
wichteg, et ass der Regierung wichteg, dass esou 
vill Transparenz wéi méiglech existéiert. 
Heiansdo gi Saache gefrot, déi mer guer net 
hunn oder déi immens komplex sinn anzesam-
melen. Mä, gleeft mer, wa mer d‘Informatiou-
nen hunn, dann deele mer se mat Iech, well dat 
ass am Interêt vun eis alleguerten! Dat ass am In-
terêt vun der Demokratie. Et ass am Interêt vun 
der Kontroll, déi d‘Chambre des Députés mécht 
iwwert d‘Exekutioun vum Budget. Dir sidd en 
charge, fir d‘Kreditter der Regie rung ze ginn, an 
et ass dat Normaalst vun der Welt, dass Dir 
kontrolléiert, wat mat deene Sue gemaach gëtt.
Ech freeë mech, dass Der och vill vun deenen 
Efforten, déi mer gemaach hunn, begréisst 
hutt, souwuel d‘Rapportrice wéi och d‘Membe-
ren. Mir wëllen och an deem Sënn weider-
schaffen. Mir wäerten och, an ech hunn dat a 
menger Ried hei virdrun och gesot, kucken, 
wéi mer elo de Rapprochement tëschent 
SEC 2010 par rapport zum Kontabilitéitsgesetz 
1999 emol fäerdegbruecht hunn, wéi dat elo 
sech ausspillt dëst Joer an d‘nächst Joer. A 
wann do nach Verbesserungsvirschléi sinn, si 
mer natierlech och op fir déi.
Ech freeë mech, dass mer hei à l‘unanimité 
kënne feststellen, dass d‘Exekutioun gutt gelaf 
ass. An ech soen alleguerten, déi dorop ge-
schafft hunn, Merci.

 M. Fernand Etgen, Président.- Merci vill-
mools, Här Finanzminister.
Mir kommen elo zur Ofstëmmung iwwert de 
Projet de loi 7330. Den Text steet am Docu-
ment parlementaire 73306.
Vote sur l‘ensemble du projet de loi 7330 et 
dispense du second vote constitutionnel
D‘Ofstëmme fänkt un. Fir d‘Éischt déi perséin-
lech Stëmmen. Duerno de Vote par procura-
tion.
De Vott ass heimat ofgeschloss. De Projet de loi 
7330 ass mat 59 Jo-Stëmmen, mat 0 Nee-
Stëmmen an 0 Abstentiounen ugeholl.
Résultat définitif après redressement : le projet de 
loi 7330 est adopté à l’unanimité des 60 votants.
Ont voté oui : Mmes Diane Adehm, Nancy Arendt 
épouse Kemp, MM. Emile Eicher, Félix Eischen, 
Paul Galles, Léon Gloden, Jean-Marie Halsdorf, 
Mmes Martine Hansen, Françoise Hetto-Gaasch, 
MM. Aly Kaes, Marc Lies, Georges Mischo, Mme 
Octavie Modert, M. Laurent Mosar, Mme Viviane 
Reding, MM. Gilles Roth, Marco Schank, Marc 
Spautz, Serge Wilmes, Claude Wiseler et Michel 
Wolter ;
MM. Guy Arendt, André Bauler, Gilles Baum, 
Mme Simone Beissel, MM. Eugène Berger, Frank 
Colabianchi, Mme Joëlle Elvinger, MM. Fernand 
Etgen, Gusty Graas, Max Hahn, Mmes Carole 
Hartmann et Lydie Polfer ;
MM. Marc Angel, Dan Biancalana, Alex Bodry, 
Mme Tess Burton, MM. Yves Cruchten, Mars Di 
Bartolomeo, Georges Engel, Franz Fayot, Claude 
Haagen et Mme Lydia Mutsch ;
MM. Carlo Back, François Benoy, Mmes Djuna 
Bernard, Stéphanie Empain, MM. Marc Hansen, 
Henri Kox, Mme Josée Lorsché, MM. Charles 
Margue et Roberto Traversini ;
MM. Jeff Engelen, Gast Gibéryen, Fernand 
Kartheiser et Roy Reding ;
MM. Sven Clement (par M. Marc Goergen) et 
Marc Goergen ;

MM. Marc Baum et David Wagner.
Freet d‘Chamber d‘Dispens vum zweete Vote 
constitutionnel?
(Assentiment)
Dann ass dat esou decidéiert.

6. 7450 - Projet de loi concernant le 
budget des recettes et des dépenses 
de l‘État pour l‘exercice 2019 et mo-
difiant :
1° le Code de la sécurité sociale ;
2° le Code du travail ;
3° la loi générale des impôts modi-
fiée du 22 mai 1931 (« Abgabenord-
nung ») ;
4° la loi modifiée du 30 juin 1947 
portant organisation du Corps diplo-
matique ;
5° la loi modifiée du 4 décembre 
1967 concernant l‘impôt sur le re-
venu ;
6° la loi modifiée du 12 février 1979 
concernant la taxe sur la valeur 
ajoutée ;
7° la loi modifiée du 10 décembre 
1998 portant création de l‘établisse-
ment public dénommé « Fonds d‘as-
sainissement de la Cité Syrdall » ;
8° la loi modifiée du 8 juin 1999 sur 
le budget, la comptabilité et la tré-
sorerie de l‘État ;
9° la loi modifiée du 24 décembre 
1999 concernant le budget des re-
cettes et des dépenses de l‘État pour 
l‘exercice 2000 ;
10° la loi modifiée du 22 décembre 
2006 concernant le budget des re-
cettes et des dépenses de l‘État pour 
l‘exercice 2007 ;
11° la loi modifiée du 14 décembre 
2016 portant création d‘un Fonds de 
dotation globale des communes 
(suite)
7451 - Projet de loi relatif à la pro-
grammation financière pluriannuelle 
pour la période 2018-2022 (suite)
et
Programme de stabilité et de crois-
sance (PSC) et Programme national 
de réforme (PNR) (suite)
Amendement 1
Ier mer elo zur Ofstëmmung vum Projet de loi 
7450 kommen, stëmme mer fir d’Éischt iwwert 
den Amendement Nummer 1 vun der CSV-
Fraktioun of, deen als Objet huet, de Punkt 1 
vum Artikel 26 ëmzeänneren.
Vote sur l’amendement 1
Mir komme gläich zum Vott. Duerno de Vote 
par procuration.
Den Amendement 1 ass mat 26 Jo-Stëmme 
 géint 33 Nee-Stëmmen ofgeleent.
Résultat définitif après redressement : l’amende-
ment 1 est rejeté par 33 voix contre 27.
Ont voté oui : Mmes Diane Adehm, Nancy Arendt 
épouse Kemp, MM. Emile Eicher, Félix Eischen, 
Paul Galles, Léon Gloden, Jean-Marie Halsdorf, 
Mmes Martine Hansen, Françoise Hetto-Gaasch, 
MM. Aly Kaes, Marc Lies, Georges Mischo, Mme 
Octavie Modert, M. Laurent Mosar, Mme Viviane 
Reding, MM. Gilles Roth, Marco Schank, Marc 
Spautz, Serge Wilmes, Claude Wiseler et Michel 
Wolter ;
MM. Jeff Engelen, Gast Gibéryen, Fernand 
Kartheiser et Roy Reding ;
MM. Sven Clement (par M. Marc Goergen) et 
Marc Goergen.
Ont voté non : MM. Guy Arendt, André Bauler, 
Gilles Baum, Mme Simone Beissel, MM. Eugène 
Berger, Frank Colabianchi, Mme Joëlle Elvinger, 
MM. Fernand Etgen, Gusty Graas, Max Hahn, 
Mmes Carole Hartmann et Lydie Polfer ;
MM. Marc Angel, Dan Biancalana, Alex Bodry, 
Mme Tess Burton, MM. Yves Cruchten, Mars Di 
Bartolomeo, Georges Engel, Franz Fayot, Claude 
Haagen et Mme Lydia Mutsch ;
MM. Carlo Back, François Benoy, Mmes Djuna 
Bernard, Stéphanie Empain, MM. Marc Hansen, 
Henri Kox, Mme Josée Lorsché, MM. Charles 
Margue et Roberto Traversini ;
MM. Marc Baum et David Wagner.




